
«Աշխատավարձի ուշացման կամ դրա մասամբ վճարման վերաբերյալ դիմումների քանակը նվազել է»

Անգամ երեք աշխատող ունեցող ցանկացած հիմնարկություն հնարավորություն ունի ստեղծել արհմիություն` սա է ասում «Արհեստակցական միությունների մասին» ՀՀ օրենքը: Օրենքն, ի դեպ, բացի մի քանի բացառությունների տարածվում է բոլոր ընկերությունների վրա, իսկ բացառությունները վերաբերում են դատավորներին, զինծառաողներին, ինչպես նաև Սահմանադրական դատարանի անդամներին և ազգային անվտանգության ծառայության աշխատակիցներին:

Արհեստակցական միությունները հիմնականում զարգացած են այն երկրներում, որոնք ունեն զարգացած արդյունաբերություն և այս իմաստով Մեծ Բրիտանիան, օրինակ, արհմիությունների աշխատանքի լավագույն օրինակն է համարվում: Ժամանակին Հայաստանը ևս հարուստ էր այդ ավանդույթներով, իսկ այսօր արհմիությունների դերը կարծես ստվերված լինի: 

Ծաղկաձորում մեկնարկած երկօրյա սեմինարի ժամանակ Հայաստանի արհեստակցական միությունների կոնֆեդերացիայի նախագահի տեղակալ Բորիս Խառատյանը փորձեց ստեղծված իրավիճակի բացատրությունը տալ: Այդպես, բացի նրանից, որ Հայաստանն այսօր չի կարող պարծենալ մեծ արդյունաբերությամբ,մեր երկրում, ցավոք, աշխատանքային հարաբերությունները մեծ մասամբ ձևավորվում են անձնավորված, իսկ սա չի կարող արհմիությունների գործունեության համար նպաստավոր լինել.

«Չկա արդյունաբերություն, իսկ կենտրոնանալ փոքր և միջին բիզնեսի վրա, որը հիմնականում ծառայություններ է մատուցում, մեզ համար նպաստավոր պայմաններ չի ընձեռում»,-քննարկմանը հայտարարեց Բ.Խառատյանը:

Արհմիություններն, ի տարբերություն այլ միավորումների, առաջնային միտված են պաշտպանելու աշխատողների իրավունքներն ու շահերը: Հիմնականում, նշեց բանախոսը, արհմիություններին դիմում եմ Աշխատանքային օրենսգրքի դրույթների խախտման հետ կապված, ամենից շատ` աշխատանքային պայմանագրի խախտման հետ կապված.

«Առաջին տեղում այդ հարցերն են, երկրորդ տեղում հարցերն են, որոնք կապված են աշխատաժամերի հետ, քանի որ բազմաթիվ կազմակերպություններում աշխատողներն աշխատում են, այսպես ասած, ստրուկի կարգավիճակում»,- ներկայացրեց Բ.Խառատյանը դիմումատուներին հուզող հարցերը: 

Բնականաբար, շատ են դիմումները նաև աշխատանքի վարձատրության հետ կապված, թեպետ վերջին տարիներին աշխատավարձերի ուշացման կամ դրա մասամբ վճարման վերաբերյալ դիմումների քանակն ակնհայտ նվազել է:
Այն հարցին, արդյո՞ք պարտադիր է, որ քաղաքացին դիմի կոնֆեդերացիային, թե ՀԱՄԿ-ը կարող է հիմք ընդունել նաև ԶԼՄ-ներում տեղ գտած փաստերն ու ըստ այդմ զբաղվել հարցի քննմամբ, Բ.Խառատյանը նշեց, որ նման դեպքեր եղել են, և հիմա էլ դատական ատյաններում նման հարց է քննվում.

«Եթե անձը մեզ չի դիմել` բանավոր, թե գրավոր, մենք իրավունք չունենք պաշտպանելու նրան: Բայց մենք պարտավոր ենք հարցնելու, արդյո՞ք նա կցանկանա, որպեսզի կոնֆեդերացիան զբաղվի իր շահերի պաշտպանմամբ և եթե արձագանքը դրական է, ապա հարցով անպայման կզբաղվենք»,- տեղեկացրեց նա:

Մի խոսքով, կոնֆեդերացիայի ներկայացուցիչը շեշտեց` մեր քաղաքացիները չպետք է մոռանան, որ արհեստակցական միությունները միտված են նրանց շահերի պաշտպանությանը: Պարզապես խնդիրը քաղաքացիների ` իրենց իրավունքների վատ իմացության մեջ է, որի արդյունքում նրանց մեծ մասը դեմ առ դեմ է մնում խնդիրների հետ:

Նշենք, որ «Արհեստակցական միությունների մասին» օրենքն ընդունվել է 2000թ-ին, թեպետ Հայաստանում միություններն աշխատողների կողքին եղել են 20-րդ դարի սկզբից:

Աղբյուր` Panorama.am

